
Ag Tabhairt Tuairisce do Thuismitheoirí ar Leith

Eanáir 2008 & Lúnasa 2011

Tabhair ar aird:  Is í aidhm na hacmhainne seo ná cuidiú le scoileanna a bpolasaithe féin a cheapadh. Cé go ndearnadh gach iarracht cruinneas an eolais atá tugtha a chinntiú, moltar do scoileanna dul i gcomhairle le ciorcláin atá cothrom le dáta, le reachtaíocht dhéanach nó le treoirlínte ó ghníomhaireacht ábhartha má tá ceisteanna sonracha acu faoin ábhar seo. 
Tuairiscí Scoile

Cúlra
Deirtear in Acht Oideachais (1998), Alt 22. 2(b), i dtaca le scoileanna “meastóireacht rialta ar mhic léinn agus tuairisc faoi thorthaí na meastóireachta a thabhairt go tréimhsiúil do na mic léinn agus dá dtuismitheoirí”

Tá ról an Roinn Oideachais agus Scileanna i ndáil le tuairiscí scoile atá i seilbh údarás scoile rialaithe ag an Acht Oideachais, .i. ní mór do scoileanna cinntiú go bhfuil rochtain ag tuismitheoirí dalta ar thaifid atá coinnithe ag an scoil maidir le dul chun cinn an dalta ó thaobh a (h)oideachais de. Bíodh is go leagann an Roinn amach oibleagáidí reachtúla ar bhord de réir an Acht Oideachais, 1998 tuairiscí scoile a sholáthar dá dhaltaí, níl aon sainordú aige cinneadh a dhéanamh maidir le hábhar na dtuairiscí seo, ná chun tuairiscí reatha scoile a athrú.

Imlitir 0138/2006 Ag Tacú le Measúnú sa Bhunscoil

Measúnú sa Churaclam Bunscoile Treoirlínte do Bhunscoileanna (CNCM 2007)

Ceisteanna a d’fhéadfadh a bheith le cur ag an scoil:

· Cén aidhm atá i gceist ag na tuairiscí a bhaint amach?

· An dtabharfaidh na tuairiscí treoir maidir le teagasc agus foghlaim?

· Cad iad na catagóirí eolais a thuairiscímid do thuismitheoirí? Mar shampla, dul chun cinn oideachasúil, torthaí scrúduithe, tinreamh, forbairt shóisialta, iompar, feidhmiú, réimsí cumais áirithe, imní, riachtanais oideachais speisialta, timpistí…
· Conas a thugaimid tuairisc do thuismitheoirí faoi láthair? An gcomhlíonann sé éilimh na dtuismitheoirí?
· Agus sinn ag tabhairt tuairisce do thuismitheoirí, an bhfuilimid ag teacht leis an gcomhairle a thugtar i Lámhleabhar Bhord Bainistíochta CPSMA?

· An bhfuil múinteoirí ar an eolas faoina cearta atá ag tuimsitheoirí maidir le heolas den sórt sin?

· I gcásanna ina bhfuil teaghlaigh seachas teaghlaigh thraidisiúnta cé dó a dtugann an scoil tuairisc?

Rudaí praiticiúla a bhíonn le breithniú ag an scoil:

· Cad a bheidh taifeadta ó thaobh ábhair churaclaim, gnóthachain agus iarrachta?

· An dtabharfar tuairiscí ó bhéal nó i bhfoirm scríofa nó an meascán den dá rud a bheidh i gceist?

· An dtuigfidh gach tuismitheoir an teanga agus an téarmaíocht a úsáidtear sna tuairiscí?

· An mbainfidh an scoil úsáid as tuairisc atá curtha le chéile ar bhonn tráchtála 7rl nó an gcuirfidh siad a gceann féin le chéile?

· Cé chomh minic a eiseofar tuairiscí? Cén t-am (amanna) den scoilbhliain?

· An mbeidh seans ag tuismitheoirí/daltaí freagra a thabhairt? An oireann an t-am den bhliain dá leithéid sin?

· Cé a sholáthróidh na tuairiscí? An múinteoir ranga amháin? An múinteoir ranga agus na múinteoirí tacaíochta foghlama/acmhainní? Cé a dhéanfaidh comhordú ar an eolas idir mhúinteoirí difriúla?

· Conas a dhéanfar deimhin de go mbeidh leanúnachas tríd na scoile m.sh. cad is brí le, ar fheabhas, an-mhaith srl?

· An bhfuil spás ann le haghaidh tuairimí an mhúinteora agus cén leagan amach a bheidh air (dearfach, spreagadh, moladh, tuairimí ar thoradh measúnachtaí. An bhféadfadh an scoil forbairt a dhéanamh ar liosta tuairimí as a roghnódh an múinteoir na cinn is oiriúnaí)

· An síneoidh an príomhoide gach tuairisc?

· An gcoimeádfar cóipeanna de thuairiscí? 

· Cé chomh fada? Ní mór don bhainistíocht, do na ceardchumainn agus do ghníomhaireachtaí cuí stáit an cheist seo a shoiléiriú. (Níl aon tréimhse ama sonraithe san Acht Oideachais 1998 a luann cé chomh fada ar chóir cuntais a choimeád, ach choimeádfadh scoil chiallmhar cuntais dena daltaí go dtí go sroicheann siad aois daoine fásta, mar féadann  leanbh caingean dlí a bhaineann le himeachtaí a tharla ina leanbhaois a thógáil fiú amháin nuair is daoine fásta iad, de réir na teorainneacha ama a leagadh amach i Reacht na dTréimhsí 1957 – 2000). 

· Cé aige a mbeidh teacht orthu sin? Cá mbeidh siad stóráilte? Cathain agus conas a gheofar réidh leo?

· An gcuirfear na tuairiscí sa phost nó an dtabharfar dos na leanaí iad?

· An dtabharfar cuireadh do thuismitheoirí freagra a thabhairt ar na tuairiscí?

· Conas is féidir é a chinntiú go nglacann múinteoirí saincheisteanna a eascraíonn as tuairiscí na ndaltaí san áireamh ó thaobh na pleanála agus an teagaisc a dhéanfar ina dhiaidh sin? An ndéanfaidh an scoil athbhreithniú/monatóireacht rialta ar shaincheisteanna den sórt sin?

Cruinnithe Tuismitheoirí/Múinteoirí
Cúlra:


Imlitir 14/04:

1. ... ba chóir go mbeadh tuismitheoir in ann cruinniú foirmiúil a bheith aige/aici le múinteoir ag am oiriúnach agus caoithiúil. Murar féidir cruinniú den sórt sin a éascú ag cruinniú tuismitheoirí/múinteoirí ansin tairgeofar coinne oiriúnach agus caoithiúil don tuismitheoir le haghaidh cruinniú eile.

2. Tionólfar cruinniú tuismitheoirí/múinteoirí amháin foirmiúil i ngach bunscoil i ngach scoilbhliain. Tosóidh an cruinniú sin go hiondúil ag 3.15 in agus críochnóidh sé ag 5.45 in mura n-aontaítear a mhalairt go háitiúil idir gach páirtí lena mbaineann. Ní bheidh an cruinniú tuismitheoirí/múinteoirí ar siúl le linn tréimhse teagaisc na scoile. Dúnfaidh an scoil 15 nóiméad níos luaithe ar lá an chruinnithe tuismitheoirí/múinteoirí foirmiúil.  XXXXXXXXXXXX

Rudaí praiticiúla a bhíonn le breithniú ag an scoil:

· Cad iad na haidhmeanna a bhíonn le cruinnithe Tuismitheoirí/Múinteoirí – ó thaobh tuismitheoirí agus múinteoirí de? 

· An mbeidh a fhios ag tuismitheoirí an leagan amach agus an clár oibre roimhré agus an mbeidh deis acu ullmhúchán a dhéanamh?
· An dtabharfar treoir do thuismitheoirí maidir le hullmhúchán mar sin m.sh. féachaint ar dhialann obair bhaile/cóipeanna de thorthaí scrúduithe, tinreamh daltaí, buanna, dúshláin…
· An mbeidh nasc idir tuairiscí scoile agus cruinnithe Tuismitheoirí/Múinteoirí?
· An mbeidh cúntóirí riachtanais speisialta i láthair d’aon ag na cruinnithe?

· An mbeidh daltaí i láthair nuair a chasann a dtuismitheoirí lena múinteoirí? Don chruinniú go léir nó le haghaidh cuid de?

· Ag cén t-am den bhliain a dtionólfar cruinnithe Tuismitheoirí/Múinteoirí? An dtabharfaidh é sin dóthain ama chun deighleáil le saincheisteanna a chuireann tuismitheoirí nó múinteoirí?

· Cad iad na socruithe is féidir a dhéanamh chun freastal a dhéanamh do thuismitheoirí a dteastaíonn cúnamh uathu maidir le teanga msh leis an mBéarla?

· Sa chás go bhfuil níos mó ná múinteoir amháin ag na daltaí, cad iad na socruithe is féidir a dhéanamh ionas go bhféadfaidh na tuismitheoirí casadh le gach duine lena mbaineann?
· Má bhíonn níos mó ná leanbh amháin sa scoil ag tuismitheoirí, an féidir cruinnithe a leagan amach ar bhealach a fhreastalóidh orthusan? An bhféadfadh scoileanna sa chomharsanacht a gcuid socruithe a chomhordú?
· An leagfar amach am do na cruinnithe nó an bhfreastalófar ar an duine is túisce a thiocfaidh agus mar sin de?
· Cad iad na socruithe a bheidh ann i gcás tuismitheoirí nó múinteoirí chun nótaí a thógáil le linn na gcruinnithe?
· An gcuirtear saincheisteanna cuí ar aird an phríomhoide roimh na gcruinnithe?
· An bpléitear saincheisteanna a thagann ó chruinnithe leis an bPríomhoide? Le baill foirne eile? Cathain? Conas?

· An gcoimeádtar cuntas de gach saincheist chuí a eascraíonn ó na cruinnithe?

· Sa chás nach féidir freastal ar roinnt tuismitheoirí idir 3.15 agus 5.45, cad iad na socruithe a dhéanfar chun bualadh leo?

· Sa chás go dteastaíonn níos mó ama ná mar atá leagtha amach, cad iad na socruithe is féidir leis an múinteoir a dhéanamh?

· An ndéanfar socruithe chun bualadh le tuismitheoirí nach bhfuil cur amach acu ar leagan amach na scoile agus treoir a thabhairt dóibh? An bhféadfadh daltaí sinsearacha é sin a dhéanamh?

· Cá  mbeidh tuismitheoirí agus iad  ag fanacht leis an gcruinniú?

· An mbeidh samplaí d’obair na ndaltaí ar fáil le linn na gcruinnithe?

Tuairiscí do thuismitheoirí maidir le hiompar
Cúlra:
An tAcht um Oideachais (Leas), 2000 Alt Section 23.— 

(1) Déanfaidh bord bainistíochta scoile aitheanta, tar éis dul i gcomhairle le príomhoide na scoile sin, leis na múinteoirí atá ag múineadh inti, le tuismitheoirí mac léinn atá cláraithe inti, agus leis an oifigeach leasa oideachais a mbeidh feidhmeanna i ndáil léi sannta dó nó di, cód iompair i leith na mac léinn atá cláraithe sa scoil (dá ngairtear “cód iompair” ina dhiaidh seo san alt seo) a ullmhú de réir fho-alt (2).
(2) Sonrófar na nithe seo a leanas i gcód iompair
(a)  na caighdeáin iompair a bheidh le hurramú ag gach mac léinn atá ag freastal ar an scoil;
(b) na bearta a fhéadfar a dhéanamh nuair a mhainneoidh nó nuair a dhiúltóidh mac léinn na caighdeáin sin a urramú;
(c) na nósanna imeachta a bheidh le leanúint sula bhféadfar mac léinn a chur ar fionraí nó a dhíbirt as an scoil lena mbaineann; 

(d) na forais chun deireadh a chur le fionraí a forchuireadh i ndáil le mac léinn; agus 

(e) na nósanna imeachta a bheidh le leanúint i ndáil le fógra maidir le leanbh a bheith as láthair ón scoil.
(3) Ullmhófar cód impair de réir cibé treoirlínte a eiseoidh an Bord, tar éis dó dul i gcomhairle le cumainn náisiúnta tuismitheoirí, le heagraíochtaí aitheanta bainistíochta scoile agus le ceardchumainn agus comhlachais foirne atá ionadaitheach do mhúinteoirí.
(4) Déanfaidh príomhoide scoile aitheanta, sula gcláróidh sé nó sí leanbh mar mhac léinn sa scoil sin de réir alt 20 , cóip den chód iompair i leith na scoile a chur ar fáil do thuismitheoirí an linbh sin agus féadfaidh sé nó sí, mar choinníoll a ghabhann leis an leanbh sin a chlárú amhlaidh, a cheangal ar a thuismitheoirí nó ar a tuismitheoirí a dhaingniú i scríbhinn go bhfuil an cód iompair a chuirtear ar fáil amhlaidh inghlactha acu agus go ndéanfaidh siad gach iarracht réasúnach chun a chinntiú go gcomhlíonfaidh an leanbh an cód sin.
(5) Déanfaidh príomhoide scoile aitheanta, ar mhac léinn atá cláraithe sa scoil nó ar thuismitheoir mic léinn den sórt sin iarraidh a dhéanamh, cóip den chód iompair i leith na scoile lena mbaineann a chur ar fáil don mhac léinn nó don tuismitheoir, de réir mar a bheidh.

Oliver Mahon, ‘The Principal’s Legal Handbook’ - Record Keeping and School Discipline 

CPSMA, Board of Management Members’ Handbook, The School’s Obligation to Parents 

An tAcht um Chosaint Sonraí.

Rudaí praiticiúla a bhíonn le breithniú ag an scoil:

· Cathain a bheadh gá le tuairisc fhoirmiúil maidir le hiompar?

· An bhfuil nósanna imeachta ann chun tuairisc a thabhairt do thuismitheoirí faoi shárú tromchúiseach sa chód iompair?

· Cathain is féidir tuairisciú a dhéanamh ó bhéal? Cathain a bhíonn gá le tuairisc scríofa? 

· Cé a dhéanann an tuairisc; an múinteoir ranga nó an príomhoide/sealbhóir poist? An mbraitheann sé sin ar chomh tromchúiseach agus atá an cheist?

· An gcoimeádann an scoil cuntas den tuairisc agus d’fhreagra na dtuismitheoirí? Conas, cén áit agus cé chomh fada?

· Cé aige a mbíonn teacht ar na cuntais/tuairiscí sin?

Tuairiscí do thuismitheoirí maidir le Tinreamh

Cúlra:

An tAcht um Oideachais (Leas), 2000

Sa chás go bhfágann dalta scoil amháin chun dul go dtí scoil eile, déanann an tAcht Oideachais (Leas) 2000 foráil go gcaithfidh príomhoide na céad scoile an príomhoide nua a chur ar an eolas faoi aon fhadhb tinrimh a bhí ag an leanbh nó faoi nithe eile a bhaineann le dul chun cinn an linbh ó thaobh oideachais de, de réir mar a mheasann sé nó sí a bheith oiriúnach. Ní mór do phríomhoide mar sin clár scoile a choinneáil chun go mbeidh an t-eolas seo ar fáil. Tá dulagas ar gach scoil mar sin taifead tinreamh scoile a choinneáil faoi gach dalta.

Alt 20 (5)

Déanfaidh príomhoide scoile aitheanta, ar fhógra faoi fho-alt (3) a fháil i leith linbh, na nithe seo a leanas a chur in iúl do phríomhoide na chéad scoile a luaitear san fho-alt sin
(a) aon fhadhbanna i ndáil le freastal scoile a bhí ag an leanbh lena mbaineann le linn dó nó di a bheith ag freastal ar an dara scoil a luaitear agus dá dtagraítear ann, nó 

(b) cibé nithe eile is cuí leis nó léi i ndáil le dul chun cinn oideachasúil an linbh.

Alt 28

(1) Féadfaidh rialaitheoir sonraí comhlachta fhorordaithe sonraí pearsanta a 

bheidh á gcoimeád aige nó aici, nó faisnéis arna baint as sonraí den sórt sin, a sholáthar do rialaitheoir sonraí comhlachta fhorordaithe eile más deimhin leis nó léi gur chun críche iomchuí, agus chuige sin amháin, a úsáidfear iad.

(2) Féadfaidh rialaitheoir sonraí comhlachta fhorordaithe, chun críche iomchuí 

agus chuige sin amháin, sonraí pearsanta a sholáthrófar dó nó di faoin alt seo a choimeád agus a úsáid.

(3) San alt seo…. ciallaíonn “chun críche iomchuí”

(a) chun stair oideachais nó oiliúna duine a thaifeadadh, nó chun faireachán a dhéanamh ar dhul chun cinn oideachasúil nó oiliúna an duine sin, d'fhonn a fháil amach conas is fearr is féidir cabhrú leis nó léi leas a bhaint as deiseanna oideachais nó oiliúna nó a lánphoitéinseal oideachasúil a fhorbairt…
An Bord Náisiúnta um Leas Oideachais, Treoirlínte chun Asláithreachtaí agus Díbirt Mac Léinn a Thuairisciú
Rudaí praiticiúla a bhíonn le breithniú ag an scoil:

· Conas a dhéantar monatóireacht ar asláithreacht dalta? Cé a dhéanann é?

· An gcoimeádtar nótaí ó thuismitheoirí maidir lena gcuid leanaí a bhíonn as láthair? Cá háit agus cé chomh fada?

· An mbíonn dáta ar na nótaí sin?

· Conas a stóráiltear iad agus cá háit?

· Ag cén pointe(í) a chuirtear tuismitheoirí ar an eolas go bhfuiltear imníoch faoi thinreamh a linbh?

· An mbaineann an scoil úsáid as na litreacha samplacha atá ar fáil ag NEWB?

· An dtugtar tuairisc do gach tuismitheoir faoi thinreamh a linbh gach bliain? Nó de réir mar a bhíonn gá leis?

· An bhfuil tuismitheoirí curtha ar an eolas faoi cheanglais an Achta Oideachais (Leas) 2000 agus treoirlínte NEWB maidir le tinreamh?

· An dtuigeann tuismitheoirí go gcuirfear eolas den sórt sin ar aghaidh go dtí scoil ar bith chuig a mbogfaidh an leanbh?

An teidlíocht/ceart atá ag tuismitheoirí eolas a fháil maidir lena gcuid leanaí

An Roinn Oideachais & Eolaíochta

Is é tuairim na Roinne é gur cheart spreagadh a thabhairt don dá thuismitheoir spéis ghníomhach a ghlacadh in oideachas a leanaí agus is chun tairbhe na leanaí agus na scoile é nuair a dhéanann siad amhlaidh. Tuigtear go bhféadfadh deacrachtaí praiticiúla teacht chun cinn do scoileanna nuair atá tuismitheoirí scartha. Ach, tá an prionsabal ginearálta fíor i gcónaí i gcás mar shin agus ba cheart do scoileanna gach iarracht réasúnta a dhéanamh d’fhonn cinntiú go seolfar aon tuairisc nó fógra atá seolta ag tuismitheoir amháin ag an tuismitheoir eile ag an am céanna. Is annamh a bheadh cúinsí ann a thabharfadh údar imeacht ón gcur chuige seo agus de ghnáth ní thiocfaidís chun cinn ach amháin i gcomhthéacs Ordú Cúirte cuí a bhain le ceisteanna rochtana agus coimeád.

Ba cheart meas a thabhairt do chearta an dá thuismitheoir agus ba cheart léiriú lánbhrí agus praiticiúil a thabhairt dóibh maidir le nithe cosúil le tuairiscí scoile, tinreamh ag cruinnithe tuismitheora/múinteora agus ag eachtraí eile scoile agus gur cheart go bhfaighidh an dá thuismitheoir an t-eolas céanna agus an leibhéal comhoibrithe céanna ón scoil. Is é an t-aon mhaolú a bheadh ann don chur chuige seo ná nuair a bheadh cur chuige eile ag teastáil ar mhaithe le leas is fearr an linbh. Tá sé réasúnta cead a thabhairt do scoileanna a mbreithiúnais féin a dhéanamh maidir leis sin atá feiliúnach i ngach cás indibhidiúil, ag cur san áireamh an saineolas atá acu orthu sin ar fad a bhfuil baint acu leis.

Solas (Márta 2001)

Bheifí ag súil go mbeadh polasaí ag scoileanna maidir le cruinnithe tuismitheoirí/múinteoirí rialta agus freisin maidir le tuairiscí rialta a eisiúint ar thuismitheoirí maidir leis an dul chun cinn atá a gcuid leanaí a dhéanamh ó thaobh oideachais.

Tá an Roinn Oideachais & Scileanna i mbun cainteanna faoi láthair leis na comhpháirtithe oideachais faoin mbealach a fhaigheann tuismitheoirí teacht ar chuntais a bheith forordaithe. Táthar ag súil go mbeidh teacht ag tuismitheoirí ar aon chuntas buan maidir le dul chun cinn a gcuid leanaí a bheidh coimeádta sa scoil.

Lámhleabhar Bainistíochta Bunoideachais, Cuid 3 

Teacht ar Eolas

Tá coinníoll in Alt 9(g) d’Acht Oideachais 1998 go n-úsáidfidh scoil aitheanta na hacmhainní a bheidh ar fáil aici “chun a chinntiú go mbeidh teacht, sa mhodh forordaithe, ag tuismitheoirí mic léinn nó, i gcás mic léinn atá 18 mbliana d'aois slánaithe aige nó aici ag an mac léinn, ar chuntais a choimeádann an scoil sin maidir le dul chun cinn an mhic léinn sin maidir lena oideachas nó lena hoideachas”. Níl sainmhíniú tugtha fós ar “modh forordaithe”. Nuair a tharlaíonn sin, gach seans gur trí rialú a dhéanfar faoin Acht nó trí imlitreacha a n-eiseofar ón Roinn Oideachais agus Scileanna a dhéanfar é.

Cuireann an sainmhíniú “Tuismitheoir” in Acht Oideachais 1998 agus Acht Oideachais (Leas) 2000 seo a leanas san áireamh: “tuismitheoir altrama, caomhnóir arna cheapadh nó arna ceapadh faoi na hAchtanna um Chaomhnóireacht Leanaí, 1964 go 1997, nó duine eile a bheidh ag gníomhú in loco parentis agus a bhfuil leanbh faoina chúram nó faoina cúram faoi réir aon chumhachta reachtúla nó ordaithe cúirte agus, i gcás linbh a uchtaíodh faoi na hAchtanna Uchtála, 1952 go 1998 nó, i gcás gur uchtaíodh an leanbh lasmuigh den Stát, ciallaíonn sé an t-uchtaitheoir nó na huchtaitheoirí nó an t-uchtaitheoir a mhaireann”. 

Tuismitheoirí Pósta

I gcás teaghlach pósta (arna aithint sa Bhunreacht), tá freagrachtaí comhionann ag an dá thuismitheoir maidir leis an leanbh, agus, mar sin, tá na cearta céanna acu a bheith rannpháirteach in oideachas an linbh agus ó thaobh teacht ar eolas cuí faoi dhul chun cinn an linbh.

Tuismitheoirí nach bhfuil pósta

Bíonn cearta tuismitheora i gcónaí ag máthair maidir lena leanbh, muna gcailleann sí iad sin tríd ordú cúirte, ach níl cearta mar sin ag an athair ach amháin má bhíonn sé pósta leis an máthair agus nach bhfuil siad caillte aige trí ordú cúirte.

Faoi láthair, níl aon chearta uathoibríocha (automatic) ag athair nach bhfuil pósta maidir le leanbh. Mar sin féin, is féidir leis iarratas a dhéanamh ar an gcúirt ar ordú a bhronnfadh cearta mar sin air faoin Acht um Chaomhnóireacht Naíon 1964 (arna leasú). Tiocfaidh sé isteach faoin sainmhíniú de ‘tuismitheoir’ ansin mar atá leagtha amach thuas.

Eile

Is féidir le daoine eile (mar shampla, tuismitheoirí altramais nó boird sláinte faoi Ordú Cúraim) cearta tuismitheora a fháil maidir le hoideachas linbh má thagann siad faoin sainmhíniú do“t(h)uismitheoir” mar atá leagtha amach thuas.

Teacht ar eolas i gcásanna nach bhfuil aon phósadh idir tuismitheoirí

Beidh cearta fós ag tuismitheoirí atá scartha nó colscartha maidir le teacht ar eolas faoi oideachas a gcuid leanaí de bhrí go dtiteann siad faoin sainmhíniú ‘tuismitheoir’ a rialaíonn Acht Oideachais 1998 agus Acht Oideachais (Leas) 2000. Beidh athair a mbronnfar caomhnóireacht air faoin Acht um Chaomhnóireacht Naíon 1964 go dtí 1997 faoin sainmhíniú sin freisin.

Sa chás go mbriseann an pósadh síos, bhreithneofaí an tuismitheoir atá ag caomhnú an linbh a bheith freagrach as nithe ó lá go lá ach b’fhéidir nach mbeadh cearta eisiacha aige/aici maidir leis an leanbh a thógáil. Bheadh sé oiriúnach, mar sin, go mbeadh teacht ag an tuismitheoir nach bhfuil ag caomhnú an linbh ar eolas faoi oideachas a linbh. Bheadh sé ciallmhar go gcuirfeadh príomhoide in iúl don tuismitheoir atá ag caomhnú an linbh go bhfuil eolas tugtha don tuismitheoir nach bhfuil ag caomhnú an linbh agus go dtabharfadh sé/sí cóip, don tuismitheoir atá ag caomhnú an linbh, d’aon eolas scríofa atá curtha ar aghaidh.

Briseadh an Phósta – impleachtaí do scoileanna (INTO)

Is tréimhse an-chorraitheach go deo é, i gcás na bpáirtithe ar fad lena mbaineann an scéal, nuair a scarann tuismitheoirí óna chéile i ndiaidh don phósadh briseadh. Bíonn sé sin amhlaidh go háirithe sa chás go mbíonn leanaí i gceist. Ba chóir do scoileanna aghaidh a thabhairt ar bhriseadh an phósta go goilliúnach agus iad dírithe go soiléir ar féin-leas na leanaí nuair a bhíonn siad faoina gcúram. Uaireanta cuirtear brú mór ar na múinteoirí sa scoil ina bhfuil na leanaí nuair a bhíonn na tuismitheoirí scartha i gcoimhlint lena chéile. Ag eascairt as méadú ar fhiosruithe ó chomhaltaí sa réimse sin agus mar fhreagra ar réiteach air sin a ghlacadh ag an gComhdháil Bhliantúil bhunaigh an CEC grúpa staidéir chun scrúdú a dhéanamh ar roinnt de na saincheisteanna dlí agus na saincheisteanna praiticiúla a thagann chun cinn i gcásanna den sórt sin. D’fhéadfadh na prionsabail ghinearálta seo a leanas a d’ullmhaigh an Grúpa Staidéir cabhrú le múinteoirí ó thaobh a gcuid rólanna agus a gcuid freagrachtaí a shoiléiriú i gcásanna den tsórt sin.

Réamhrá

Is comh-chaomhnóirí ar na leanaí iad an dá thuismitheoir i gcaidreamh pósta. I gcás caidreamh nach bhfuil an cúpla pósta is í an mháthair caomhnóir na leanaí i gcónaí. Is féidir leis an athair caomhnóireacht a fháil trí na cúirteanna. Is féidir le tuismitheoirí scaradh ar go leor bealaí, mar shampla:

· scaradh ‘de facto’: nuair nach mbíonn aon socruithe foirmiúla/dleathacha i bhfeidhm i gcás caomhnadh/saorchead (teacht ar na leanaí);

· Caomhnadh agus saorchead teacht ar leanaí a bhíonn leagtha amach i gcomhaontú idirghabhála (níl aon seasamh dleathach aige sin);

· Comhaontú Scartha/Gníomhas Idirscartha (pléite idir aturnaetha gach aon pháirtí);

· Orduithe na Cúirte Dúiche ar Chaomhnadh agus Saorchead ;

· D’fhéadfadh Foraithne de Idirscaradh Breithiúnach (An Chúirt Chuarda agus an Ard-Chúirt) déileáil le caomhnadh/saorchead ;

· Colscaradh/Foraithne Eachtrach;

· Foraithne Colscartha na hÉireann.

Tá sé tábhachtach a thuiscint, go bhféadfadh sé nach ndéileálfaí go cinnte le scolaíocht i ngach cás cibé sa Chomhaontú Scartha nó san Ordú Cúirte. I gcuid mhaith cásanna, comhaontaítear an cheist a bhaineann le caomhnadh idir na páirtithe gan gá dul i mbun orduithe cúirte agus tuarascálacha saineolacha

Bun-Phrionsabal: Is tuismitheoir tuismitheoir go brách

Bíonn tuismitheoirí, cé go mbíonn siad scartha i ndiaidh dá bpósadh briseadh síos, fós mar chaomhnóirí dleathacha ar a gcuid leanaí. Sa chás go mbriseann an pósadh tagann ceisteanna maidir le caomhnadh agus saorchead aníos. Is féidir é sin a réiteach trí chomh-shaorchead  a bheith ag an dá thuismitheoir, nó trí caomhnadh a bhronnadh ar thuismitheoir amháin agus saorchead naín a bheith ag an tuismitheoir eile. Ní bhíonn deireadh go deo le hOrduithe Cúirte maidir le leanaí. Beag beann ar an gceist a bhaineann le caomhnadh nuair a bhriseann an pósadh, bíonn tuismitheoirí fós mar chomh-chaomhnóirí ar a gcuid leanaí agus ní thagann athrú ar bith ar a gcuid ceangail agus cearta dleathacha mar chaomhnóirí. Go bunúsach áirítear caomhnadh sa cheist a bhaineann le caomhnóireacht, ach tá an cheist ar fad i bhfad níos leithne ná sin.

Is féidir caomhnadh a shainmhíniú mar chúram agus smachtú an linbh ó lá go lá. Níl sa cheart maidir le caomhnadh ach ceann de na cearta a thagann chun cinn ón gcaidreamh caomhnóireachta a bhíonn idir an tuismitheoir agus an leanbh. Tugann caomhnóireacht deis labhartha do thuismitheoirí i ngach rud a bhaineann le leas an linbh/a gcuid leanaí, bíodh sé fisiceach, reiligiúnda, morálta, sóisialta, oideachasúil – beag beann ar chaomhnadh é féin. Mar chaomhnóirí, bíonn na cearta céanna fós ag tuismitheoirí maidir lena gcuid leanaí a thógáil.
Impleachtaí Praiticiúla:
(a) I gcásanna scartha, Comhaontuithe Scartha agus Orduithe Cúirte, breithnítear tríd is tríd ar shonraí a bhaineann le caomhnú na leanaí, saorchead, srl. mar rud príobháideach a bhaineann leis na páirtithe a bhíonn i gceist agus ní thugtar cóip díobh d’údaráis na scoile. Ní thagann aon athrú ar an gcaidreamh caomhnóireachta. 

(b) Mar gheall ar an gcaidreamh caomhnóireachta agus an deis labhartha a thugann sé do na tuismitheoirí faoi cheisteanna a bhaineann le leas a gcuid leanaí bíonn ceart fós ag an dá thuismitheoir, mura gceadaíonn Ordú Cúirte é, maidir leo seo:

· dul i gcomhairle le múinteoirí ranga;

· freastal ar chruinnithe tuismitheoirí agus múinteoirí;

· teacht a bheith acu ar ghnáth-thuairiscí ag deireadh scoilbhliana;

· a bheith ar an eolas faoi chruinnithe tuismitheoirí srl.

Ní gá do scoileanna dul thar fóir, seachas na gnáth-shocruithe a mbíonn acu a dhúbailt. Mar sin féin, ba chóir do scoileanna solúbthacht éigin a léiriú sa chás sin, m.sh. más é an gnáth-chleachtas cuireadh a thabhairt do thuismitheoirí chuig cruinniú tuismitheoirí agus múinteoirí trí nóta a chur abhaile leis an leanbh, ansin b’fhéidir gur chóir dhá nóta mar sin a chur abhaile leis an leanbh, ceann do gach tuismitheoir. Sa chás nach féidir le tuismitheoirí freastal le chéile ba chóir do scoileanna é sin a thuiscint.

Tá sé tábhachtach go dtabharfadh foirne scoile breithiúnas maith sna cásanna sin. Níor chóir deighleáil ar bhealach difriúil le tuismitheoirí scartha is a chaithfí le tuismitheoirí i gcaidrimh phósta. Níor chóir idirdhealú a dhéanamh in aghaidh tuismitheoirí scartha. Ba chóir don scoil díriú ar an rud is fearr ar mhaithe leis an leanbh seachas ar chuinsí an chaidrimh phósta nó neamh-phósta nó cibé cás atá ann.

(c) Sa chás go bhfuil conspóid faoi chaomhnadh agus/nó leanaí a bhailiú/a thabhairt chun na scoile agus go dtugtar faoi bhráid na múinteoirí é, ba chóir dóibh:

· treoir a fháil ón mBord Bainistíochta faoi conas an cás a láimhseáil;

· iarracht a dhéanamh cloí le hiarratas an tuismitheora a bhfuil smacht ‘de facto’ na leanaí aige/aici chomh fada agus is féidir;

· gan aon ghealltanas a thabhairt d’aon tuismitheoir maidir leis na leanaí a thabhairt ar láimh ag deireadh an lae scoile srl.

· iarracht a dhéanamh gan a bheith sáite san achrann idir na tuismitheoirí agus freagracht a chur ar an tuismitheoir na leanaí a bhailiú ag deireadh an lae scoile.

(d)  Bíonn leanaí faoi chúram an phríomhoide agus na foirne atá i ‘loco parentis’ le linn am scoile. Sa chás go dteastaíonn ón tuismitheoir an scoil a úsáid mar ionad chun saorchead neamhfhoirmiúil a fháil ar a chuid/cuid leanaí d’fhéadfadh an príomhoide an áis sin a dhiúltú dó/di agus más cuí, an cás a chur ar aghaidh chuig an mBord le haghaidh treoir a fháil má bhíonn deacracht nó fadhb le sárú.

(e) Is féidir eolas cuí, a bhaineann leis an leanbh, agus le struchtúr an teaghlaigh, srl. a chur ar aghaidh ó mhúinteoir go múinteoir laistigh den scoil mar chuid de ghnáthchumarsáid ghairmiúil agus ba chóir eolas den sórt sin a láimhseáil go rúnda.

(f) Iarrann raon de ghairmithe (ar nós oibrithe sóisialta, síceolaithe, oifigigh promhaidh srl.) anois, níos mó ná riamh, ar mhúinteoirí tuairiscí scríofa a sholáthar ar dhaltaí. Tá sé riachtanach, mar sin, go mbeadh nós imeachta aontaithe ag Boird Bainistíochta chun déileáil lena leithéid. Sa chomhthéacs sin cuirtear an treoir seo a leanas ar fáil:

· I ngach cás ba chóir aird a thabhairt ar údarás an Bhoird Bainistíochta agus ba chóir go bhfaigheadh an Bord Bainistíochta an t-eolas ar fad ón bpríomhoide maidir le gach forbairt chuí;

· Ba chóir go mbeadh aon tuairiscí a thugtar bainteach leis an gcineál eolais atá ag múinteoir in ann a thabhairt go gairmiúil agus ba chóir go mbeadh sé laistigh de réimse saineolais an mhúinteora. D’fhéadfadh ábhar na tuairisce a bheith cosúil leis an ngnáth-thuairisc ag deireadh na scoilbhliana agus sonraí is féidir a bhailiú a bheith mar thaca leis (tinreamh, torthaí scrúduithe srl.) mar is cuí.

· Ba chóir go ndíreodh an tuairisc ar an dalta agus ní ar chuinsí chaidreamh na dtuismitheoirí;

· Ba chóir téarmaí na tuairisce a phlé le comhghleacaithe eile atá freagrach as an leanbh (múinteoir tacaíochta foghlama srl.) agus leis an bpríomhoide.

Is gnáthach, cead scríofa na dtuismitheoirí a fháil sa chás go mbíonn eagrais ó lasmuigh ag iarraidh tuairisce faoin leanbh. D’fhéadfadh imthosca a bheith ann nach mbeadh sé oiriúnach toiliú scríofa na dtuismitheoirí a fháil (m.sh. cásanna ina mbeadh líomhaintí faoi mhí-úsáid leanaí cibé mí-úsáid gnéis, mothúcháin nó fisiceach).

(g) I gcásanna caomhnaithe/saorcheada ina lorgaíonn aturnae a bhíonn ag gníomhú ar son tuismitheora amháin tuairisc scríofa ó mhúinteoir bheadh feidhm freisin leis na prionsabail ghinearálta thuasluaite. Ní mór breithniú cúramach a thabhairt i gcás nach mbíonn nósanna imeachta sa scoil le haghaidh saincheisteanna den tsórt sin, áit a mbíonn múinteoir ag scríobh freagra ar litir aturnae dá stuaim féin. D’fhéadfaí an tuairisc a chur i láthair le linn imeachtaí dlí ina dhiaidh sin agus d’fhéadfaí glaoch ar an múinteoir mar fhinné agus iad a chroscheistiú mar gheall ar an tuairisc. Má chineann múinteoir gan freagra a thabhairt ar litir aturnae dá stuaim féin ansin is féidir leis an múinteoir subpoena a fháil chun freastal ar an gcúirt.

